
“Zəngəzur nəqliyyat dəhlizi Azərbaycana Avrasiyanın nəqliyyat və 
logistika mərkəzi kimi mövqeyini gücləndirməyə imkan verəcək”

Sözügedən bəyanatın digər 
bəndlərinin icrası istiqamətində hazırda  
ciddi tədbirlər görülür. Bu barədə ətraflı 
bəhs etməzdən əvvəl xatırladaq ki, 
bəyanatın 9-cu maddəsində  bölgədəki 
bütün iqtisadi və nəqliyyat əlaqələrinin 
bərpa olunmasının zəruriliyi vurğulanır. 
Başqa sözlə desək, Naxçıvan Muxtar 
Respublikası ilə Azərbaycanın qərb 
rayonlarını birləşdirən yeni nəqliyyat 
kommunikasiyalarının inşasının 
reallaşdırılması nəzərdə tutulur. Fevralın 
14-də Prezident İlham Əliyevin Horadiz–
Ağbənd dəmir yolu xəttinin təməlini 
qoyması da sözügedən bəyanatın 9-cu 
maddəsinin icrasına başlanılmasının 
bariz ifadəsidir.

Yeri gəlmişkən,  Azərbaycan və 
Rusiya prezidentləri, Ermənistanın baş 
naziri arasında 2021-ci il yanvarın 11-
də reallaşan üçtərəfli görüş zamanı da 
nəqliyyat-kommunikasiya sistemlərinin 
bərpası əsas müzakirə mövzusu olub. 
Görüşün gedişində imzalanan yeni 
bəyanata əsasən, 10 noyabr bəyanatının 
9-cu bəndinin müddəalarını icra etmək 
üçün Azərbaycan, Ermənistan və 
Rusiya baş nazirlərinin müavinlərinin 
həmsədrliyi ilə üçtərəfli işçi qrupu 
yaradılıb. Həmin qrupun iclasında isə 
Azərbaycan və Rusiya prezidentlərinin, 
Ermənistanın baş nazirinin  2020-ci il 
noyabrın 10-da imzaladıqları bəyanatın 
həyata keçirilməsi, dəmir yolu və 
avtomobil yolunun salınmasının prioritet 
məsələ kimi icra olunması, eləcə də, 
üç ölkə rəhbəri arasında razılaşdırılan 
digər istiqamətlərin müəyyənləşdirilməsi 
ilə bağlı əsas fəaliyyət istiqamətlərinin 
siyahısı hazırlanıb.

Xatırladaq ki, əməkdaşlıq və 
nəqliyyat baxımından Zəngəzur 
dəhlizinin yaradılması Azərbaycan, 
Rusiya və Ermənistan arasında 
imzalanan sənədlər arasında ən 

mühüm məsələlərdən biri sayılır və 
bu, Ermənistan da daxil olmaqla, 
bütün regional ölkələrin maraqlarına 
xidmət edir. Azərbaycan bölgədə 
davamlı sülhün bərqərar olunması 
üçün əsas vasitəni əməkdaşlıqda görür 
və buna görə də Zəngəzur dəhlizinin 
yaradılmasını, nəqliyyat əlaqələrinin 
bərpasını qətiyyətlə dəstəkləyir.

Bu dəhlizin əhəmiyyəti barədə 
dövlətimizin başçısı martın 31-də 
Türkdilli Dövlətlərin Əməkdaşlıq 
Şurasının videokonfrans formatında 
reallaşan qeyri-formal Zirvə görüşündəki 
çıxışında deyib: “Naxçıvanda keçirilmiş 
Zirvə görüşündə mən demişdim ki, 
vaxtilə Zəngəzuru Azərbaycandan 
alıb Ermənistana birləşdirmək türk 
dünyasının coğrafi parçalanması 
idi. Çünki əgər xəritəyə baxsaq 
görərik ki, sanki bizim bədənimizə 
xəncər saplanmışdır, türk dünyası 
parçalanmışdır. Qədim Azərbaycan 
torpağı olan Zəngəzur indi türk 
dünyasının birləşməsi rolunu oynayacaq. 
Çünki Zəngəzurdan keçən nəqliyyat, 

kommunikasiya, infrastruktur layihələri 
bütün türk dünyasını birləşdirəcək, eyni 
zamanda, digər ölkələr üçün əlavə 
imkanlar yaradacaq, o cümlədən, 
Ermənistan üçün. Ermənistanın 
hazırda onun müttəfiqi olan Rusiya ilə 
dəmir yolu əlaqəsi yoxdur. Bu dəmir 
yolu əlaqəsi Azərbaycan ərazisindən 
yarana bilər. Ermənistanın onun 
qonşusu olan İranla dəmir yolu əlaqəsi 
yoxdur. Naxçıvan vasitəsilə bu dəmir 
yolu təmin edilə bilər. Azərbaycan 
Naxçıvan Muxtar Respublikası vasitəsilə 
Türkiyə ilə birləşir, Orta Asiya Avropa 
ilə birləşir. Yəni, yeni nəqliyyat dəhlizi 
yaranmaqdadır. Artıq Azərbaycan 
bu işlərə start vermişdir. Əminəm ki, 
tərəfdaş ölkələr də bu imkanlardan 
istifadə edəcəklər”.

Prezident İlham Əliyev aprelin 
14-də ADA Universitetində “Cənubi 
Qafqaza yeni baxış: münaqişədən sonra 
inkişaf və əməkdaşlıq” adlı konfransda 
Beynəlxalq Böhran Qrupunun Türkiyə 
nümayəndəliyindən Nigar Gökselin 
sualına cavabında da Zəngəzur 

dəhlizininin əhəmiyyətinə bir daha 
toxunaraq,  bu nəqliyyat infrastrukturu 
ilə bağlı maraqlı bir məqama toxunub, 
sözügedən dəhlizin Türkiyənin razılığı 
olmadan açıla bilməyəcəyini vurğulayıb: 
“Baxmayaraq ki, Türkiyə Azərbaycan, 
Ermənistan və Rusiya baş nazirlərinin 
müavinləri səviyyəsində üçtərəfli 
işçi qrupunda iştirak etmir, Türkiyə 
müzakirələrlə bağlı bizim tərəfimizdən 
məlumatlandırılır və əgər Ermənistan 
kommunikasiyalarla bağlı çətinliklərə 
son qoymaq istəyirsə, onlar tranzit ölkə 
olmaq üçün hər hansı imkana malik 
olmaq istəyirlərsə, yalnız Türkiyə onları 
bununla təmin edə bilər...”.

Prezident İlham Əliyev BMT-nin 
Asiya və Sakit okean üçün İqtisadi 
və Sosial Komissiyasının 77-ci 
sessiyasında videoformatda çıxışında 
isə vurğulayıb ki, Azərbaycan regionda 
dayanıqlı sülh və təhlükəsizliyi təmin 
etmək arzusundadır. “Azərbaycan 
Şərq-Qərb, Şimal-Cənub, Şimal-
Qərb nəqliyyat dəhlizləri kimi regional 
bağlantı layihələrinin icrasına mühüm 
töhfə verir. Hazırda Azərbaycan 
öz ərazisindən Asiyanı Avropa ilə 
birləşdirən Şərq-Qərb dəhlizinin tərkib 
hissəsi olacaq “Zəngəzur nəqliyyat 
dəhlizi” üzərində çalışır: “Bu dəhliz 
Azərbaycana Avrasiyanın nəqliyyat 
və logistika mərkəzi kimi mövqeyini 
gücləndirməyə imkan verəcək. Mən 
Asiya və Sakit okean hövzəsindən olan 
tərəfdaş ölkələri bu regional layihənin 

potensialını nəzərdən keçirməyə dəvət 
edirəm”.

Zəngəzur dəhlizinin açılması Cənubi 
Qafqazdan keçən marşrutlar sisteminin 
fəaliyyətini daha da canlandıracaq. 
Dəhliz, həmçinin Azərbaycan və İran 
Culfası arasında dəmir yolu xəttinin 
açılışına və İranın dəmir yollarına çıxış 
əldə etməyə imkan verəcək. Bununla 
bərabər, Zəngəzur dəhlizi təkcə dəmir 
yolları deyil, həm də avtomobil yolları 
sisteminə malik olacaq. Deməli, bu 
dəhlizin yaradılması həm də avtomobil 
əlaqəsinin açılmasına imkan yaradacaq.

Hazırda Türkiyədən yüklər 
Azərbaycana Gürcüstan və İran 
vasitəsilə tranzit yolu ilə çatdırılır. Bu 
maşrutun yaradılması Türkiyədən 
Azərbaycana və əks istiqamətdə 
malların birbaşa tədarükünü 
asanlaşdıracaq. Beləliklə, daha bir 
kommunikasiya xətti türk dünyası 
coğrafiyasında, eləcə də, Asiya və 
Avropa arasında əlaqələrin daha sürətli 
və asan olmasına şərait yaradacaq.

Göründüyü kimi, artıq bölgədə 
yeni nəqliyyat və infrastruktur xəritəsi 
formalaşmasına başlanılıb. Təsadüfi 
deyil ki, Azərbaycan müstəqillik əldə 
etdikdən indiyədək Asiya və Avropanı 
birləşdirən yüksək əhəmiyyətli nəqliyyat 
dəhlizləri yaradıb. Məhz ölkəmizinn 
təşəbbüsü ilə reallaşdırılan Şimal–
Cənub, Şərq–Qərb və Cənub–Şimal 
nəqliyyat dəhlizləri qitələrarası 
daşınmaların həyata keçirilməsini 
gerçəkləşdirib. Bu nəqliyyat dəhlizləri 
istifadəyə verildiyi vaxtdan tarixi İpək 
yolunun bərpasında mühüm önəm 
daşıyıb.  

Bütün bunlar deməyə əsas verir 
ki, Zəngəzur dəhlizinin reallaşması və 
ölkəmizin təqdim etdiyi digər tranzit 
nəqliyyat dəhlizləri dünyanın nəqliyyat 

xəritəsini yenidən formalaşdıracaq.  
Başqa sözlə, yeni yaranacaq nəqliyyat 
infrastrukturu beynəlxalq status  
qazanmaqla Asiya və Sakit okean 
hövzəsi ölkələrinin də istifadə edə 
biləcəyi marşuruta çevriləcək.  

Milli Məclisin İqtisadi siyasət, sənaye 
və sahibkarlıq komitəsinin üzvü Vüqar 
Bayramovun sözlərinə görə, Zəngəzur 
dəhlizinin yaradılması ilə Avrasiyanın 
nəqliyyat şəbəkəsinin yeni bir “damarı” 
açılacaq və bu, nəticədə bölgə ölkələri 
arasında xüsusilə iqtisadi-ticari 
əlaqələrə müsbət təsir göstərəcək. 
Türkiyə bu dəhlizdən istifadə edərək 
əsas iqtisadi tərəfdaşlarından biri 
olan Azərbaycana birbaşa quru yolu 
reallaşdıracaq. Şübhəsiz ki, bu da, öz 
növbəsində, ikitərəfli iqtisadi və turizm 
əlaqələrinin daha sürətli inkişafına 
şərait yaradacaq. Digər tərəfdən, 
Zəngəzur dəhlizi həm də Türkiyə üçün 
Orta Asiyaya bir ticarət qapısı rolunu 
oynayacaq və bu ölkənin türk dünyası 
ilə iqtisadi əlaqələrini gücləndirməsinə 
imkan verəcək.

Ermənistan isə Zəngəzur dəhlizinin 
qeyd edilən  üstünlüklərindən 
yararlanarsa, başqa sözlə, regional 
əməkdaşlığa önəm verərsə, sosial-
iqtisadi sahələrdə müsbət göstəricilərlə 
qarşılaşa bilər. İlk növbədə, iqtisadi 
blokadadan çıxmaq və iqtisadi inkişafını 
gerçəkləşdirmək imkanları əldə edər. 

Əks halda, təcavüzkar siyasətindən 
əl çəkməsə, bu ölkədə  işsizlik 
səviyyəsi daha da artacaq, mühacirət 
və yoxsulluqla müşayiət olunan oxşar 
iqtisadi vəziyyət getdikcə ağırlaşacaq, 
düşmən respublikada xaos və 
özbaşınalıq daha da dərinləşəcək. 

Vaqif BAYRAMOV,  
“Xalq qəzeti”

Bu gün bizim bölgəmizdə yeni vəziyyət yaranmışdır, yeni reallıq 
yaradılmışdır. Artıq Dağlıq Qarabağ münaqişəsi tarixdə qaldı, 
artıq həll edildi, bitdi. İndi gələcəyə baxmalıyıq və bölgəmizdə 
əməkdaşlıq haqqında düşünməliyik, xüsusilə nəqliyyat 
layihələrinin həyata keçirilməsi, Zəngəzur dəhlizinin açılması çox 
önəmli məsələlərdən biridir. Əminəm ki, birgə səylərlə buna da 
nail olacağıq. 

İlham ƏLİYEV 
Azərbaycan Respublikasının Prezidenti

Ötən il sentyabrın 27-dən başlayan və 44 gün davam edən 
Vətən müharibəsində dövlətçilik tariximizin ən parlaq 
səhifələri yazıldı, düşmən üzərində möhtəşəm qələbə 

qazanıldı. Məğlubiyyətə uğrayan Ermənistan imzalanan  üçtərəfli 
bəyanatın uyğun olaraq, bir güllə belə atılmadan, heç bir itki 
verilmədən işğal edilən ərazimizin qalan hissəsi– əvvəlcə 
Ağdam şəhəri və rayonun işğal altında qalan kəndlərini, növbəti 
mərhələdə isə ölkəmizin əzəli və əbədi torpaqları olan Kəlbəcər 
və Laçın rayonlarını təhvil verdi.

Prezident İlham Əliyev ötən il 
iyunun 18-də Aİ-nin Şərq Tərəfdaşlığı 
Proqramı ölkələrinin videokonfrans 
formatında keçirilən sammitində 
çıxış edərək demişdir: “Azərbaycan 
Şərq Tərəfdaşlığının fəal tərəfdaş 
ölkəsidir. Avropa İttifaqı ilə əməkdaşlıq 
Azərbaycanın xarici siyasətinin əsas 
prioritetlərindəndir. Bizim Avropa 
İttifaqının bir çox üzv ölkəsi ilə sıx 
əməkdaşlığımız mövcuddur. Azərbaycan 
Avropa İttifaqının 9 üzvü ilə strateji 
tərəfdaşlıq haqqında sənəd imzalayıb. 
Biz Avropa İttifaqı ilə yeni tərəfdaşlıq 
sazişi ilə bağlı danışıqların yekun 
mərhələsindəyik. Mətnin 90 faizi artıq 
razılaşdırılıb”. 

Dövlətimizin başçısı sonra bildirmişdir 
ki, iki il bundan əvvəl Brüsseldə 
Azərbaycan və Avropa İttifaqı arasında 
“Tərəfdaşlıq prioritetləri” sənədi 
paraflanıb ki, burada hər iki tərəfin 
müstəqillik, suverenlik, ərazi bütövlüyü 
və beynəlxalq səviyyədə tanınmış 
sərhədlərin toxunulmazlığı prinsiplərinə 
sadiqliyi vurğulanır.

Prezident İlham Əliyevin həmin 
sammitdə çıxışı bir neçə məqamla 
diqqəti çəkib. Birincisi, ona görə ki, 
sammit qlobal pandemiya dönəmində 
keçirilib və məlum olduğu kimi, 
respublikamız bu bəşəri problemlə bağlı 
qabaqcıl mövqeyə malikdir. Təqdirəlayiq 
haldır ki, Azərbaycan Prezidentinin sədri 
olduğu Qoşulmama Hərəkatının ötən il 
mayın 4-də COVID–19-a həsr edilmiş 
onlayn Zirvə görüşündə Avropa İttifaqı 

və Afrika İttifaqının rəsmiləri də iştirak 
ediblər.  

Azərbaycan dövləti Ümumdünya 
Səhiyyə Təşkilatına (ÜST) maliyyə 
yardımı göstərib və beynəlxalq qurum 
koronavirusla mübarizədə Azərbaycanı 
nümunəvi ölkə adlandırıb. Təsadüfi 
deyil ki, bu məqamı öz çıxışında 
vurğulayan Prezident İlham Əliyev 
Avropa İttifaqının ali nümayəndəsi 
Jozef Borelə videomüraciətinə görə 
bir daha təşəkkürünü bildirərək, bunun 
Aİ ilə Qoşulmama Hərəkatı arasında 
fəal əməkdaşlığın başlanğıcı olacağına 
əminliyini ifadə edib. 

Əlbəttə, burada söhbət yalnız 
pandemiyadan getmir, Şərq 
Tərəfdaşlığının özünəməxsus ənənəvi 
müzakirə mövzuları, xüsusilə adından da 
göründüyü kimi, tərəfdaşlıq üçün tələb 
olunan sülh və təhlükəsizlik, birgəyaşayış 
kimi mandat-missiyası vardır. Məhz 
bu mövzular Azərbaycanın sülhpərvər, 
multikultural mövqeyinə tam uyğundur. 

Azərbaycan dövləti həm Aİ tərəfindən, 
həm də Aİ-nin digər təşkilatlarla birgə 
əməkdaşlığı çərçivəsində müxtəlif 
sektorlar (enerji, nəqliyyat, təhsil, 
mədəniyyət, kənd təsərrüfatı, regional 
inkişaf, iqtisadi, siyasi və institusional 
islahatlar və s.) üzrə çoxsaylı layihələr 
həyata keçirmişdir. Aİ ilə əlaqələr 
indiyədək iqtisadi və siyasi islahatlara 
dəstək, Şərq–Qərb nəqliyyat-
kommunikasiya dəhlizinin yaradılması, 
infrastrukturun inkişafı və s. çərçivələrdə 
inkişaf etdirilmişdir. 

Xatırladaq ki, müstəqilliyin ilk 
illərində Aİ ilə münasibətlər “MDB 
ölkələrinə texniki yardım” (TACIS), 
“Avropa – Qafqaz – Asiya Nəqliyyat 
Dəhlizi” (TRACECA), “Avropaya neft və 
qazın nəql edilməsi üzrə dövlətlərarası 
proqram” (INOGATE), “Humanitar 
yardım” (ECHO) və digər proqramlar 
çərçivəsində inkişaf etdirilmişdir.

Aİ üçün Azərbaycan regionda, eləcə 
də, Avropa qonşuluq siyasəti və Şərq 
tərəfdaşlığı proqramları çərçivəsində 
strateji cəhətdən mühüm əhəmiyyətə 
malikdir. Birincisi, Azərbaycan Aİ 
və üzv ölkələrin enerji şirkətləri ilə 
genişmiqyaslı enerji və nəqliyyat 
layihələri həyata keçirir. İkincisi, 

Azərbaycan tranzit mövqeyinə görə 
Aİ-nin Şərq-Qərb nəqliyyat dəhlizi 
konsepsiyasının əsas ölkələrindən biridir. 
Üçüncüsü, Azərbaycan İslam ölkəsi 
olmasına baxmayaraq, dünyəviliyini 
qoruyub saxlayır və əhalisi tolerantdır. 
Azərbaycanın regiondakı tranzit 
mövqeyi, Avropa və Asiyanın quru və 
hava nəqliyyatı yollarının kəsişməsində 
yerləşməsi, eləcə də Avrasiyanın 
nəqliyyat qovşağı rolunu oynaması ölkəni 
Aİ üçün cəlbedici edən faktorlardır.

Azərbaycanın İkinci Qarabağ 
müharibəsindəki parlaq qələbəsindən 
sonra regionda yeni reallıqlar 
yaranmışdır. Azərbaycanın Xarici İşlər 
naziri Ceyhun Bayramov 2020-ci il 

dekabrın 18-də Brüsseldə keçirilən 
Azərbaycan-Avropa İttifaqı Əməkdaşlıq 
Şurasının 17-ci iclasında  regiondakı son 
vəziyyət barədə ətraflı məlumat verib. 
Nazir bildirib ki, Ermənistan tərəfindən 
ötən ilin 27 sentyabr tarixində başladılan 
növbəti təxribata, cavab olaraq, 
Azərbaycan əks-hücuma keçib öz ərazi 
bütövlüyünü təmin etmişdir. 

İclasda tərəflər Əməkdaşlıq Şurasının 
son iclasından etibarən Aİ və Azərbaycan 
arasındakı əməkdaşlıq münasibətləri və 
bu xüsusda əldə olunmuş nailiyyətlər 
ətrafında fikir mübadiləsi aparıblar. 
Cari ildə pandemiyaya rəğmən ticarət 
əlaqələrinin inkişaf etdiyi və Aİ-nin 
Azərbaycanın əsas ticarət tərəfdaşı 

olduğu qeyd olunub. Tərəflərin enerji 
sahəsində strateji tərəfdaşlığı, Cənubi 
Qaz Dəhlizinin fəaliyyətə başlaması, 
eləcə də, nəqliyyat və bağlılıq layihələri, 
Azərbaycanın bu xüsusda böyük 
potensialı, sərmayə yatırımı və digər 
mövzular üzrə müzakirələr aparılıb.

Azərbaycan ilə Aİ arasında insan 
hüquqları və demokratiya sahəsində 
əlaqələr genişlənir. Bu il aprelin 26-27-
də Bakıda Aİ – Azərbaycan Ədliyyə, 
azadlıq və təhlükəsizlik, insan hüquqları 
və demokratiya məsələləri üzrə Alt 
Komitəsinin 9-cu iclası keçirilib. Tərəflər 
arasında insan hüquqları və demokratiya 
sahəsində mülki, iqtisadi, siyasi və 
sosial hüquqlar, insan hüquqlarının 
müdafiəsi üzrə milli çərçivə, eləcə də, 
insan hüquqlarının müdafiəsi üzrə 
beynəlxalq forumlarda əməkdaşlıq 
məsələləri ətrafında müzakirələr 
aparılıb. Bundan başqa, ədliyyə, azadlıq 
və təhlükəsizlik sahələrində bir sıra 
qarşılıqlı maraq doğuran məsələlər, o 
cümlədən, qanunun aliliyi, məhkəmə 
hakimiyyəti və ədliyyə sahəsində 
əməkdaşlıq, miqrasiya, sığınacaq və 
sərhəd idarəçiliyi, habelə mütəşəkkil 
cinayətkarlıq və digər qanunsuz fəaliyyət 
növləri ilə mübarizə, məcburi köçkünlərin 
işğaldan azad edilmiş ərazilərə qayıtması 
kimi mövzular ətrafında geniş fikir 
mübadiləsi aparılıb.

Qeyd etdiyimiz kimi, Azərbaycan 
və Aİ arasında qarşılıqlı hörmət və 
bərabər tərəfdaşlığa əsaslanan yeni 
saziş hazırlanır. Sənəd ölkəmiz ilə Aİ 
arasında münasibətlərin hüquqi əsasını 
təşkil edəcək. Prezident İlham Əliyev 
bu il aprelin 30-da Litvanın Xarici İşlər 
naziri Qabrielius Landsbergisin başçılıq 
etdiyi nümayəndə heyətini qəbul edərkən 
vurğulayıb ki, Azərbaycan ilə Aİ arasında 
yeni saziş layihəsi üzrə danışıqlar 
tezliklə uğurla yekunlaşacaq. Bu sənədin 
imzalanması hər iki tərəfin maraqlarına 
uyğundur.  

Məsaim ABDULLAYEV, “Xalq qəzeti” 

Avropa İttifaqı ilə əməkdaşlıq Azərbaycanın 
xarici siyasətinin prioritetlərindəndir 

Azərbaycan Respublikası 1991-ci ildə dövlət müstəqilliyini bərpa 
etdikdən sonra ölkəmizin Avropa İttifaqı (Aİ) ilə iqtisadi, siyasi və 
mədəni əlaqələri yüksələn xətt üzrə inkişaf etmişdir. Hazırda bu əlaqələr 
qarşılıqlı inam və etimad əsasında genişlənir.  

Qeyd edək ki, 2004-cü ildə Azərbaycan Avropa qonşuluq siyasətinə, 
2009-cu ildə isə onun Şərq istiqaməti üzrə çoxtərəfli əməkdaşlıq formatı 
olan Şərq Tərəfdaşlığı Proqramına daxil edilmişdir. Azərbaycan hər iki 
proqramın fəal iştirakçılarındandır. Hazırda Azərbaycan Respublikası ilə 
Aİ  arasında yeni saziş layihəsi üzrə danışıqlar başa çatmaq üzrədir. 


